
Drome word wel waar


Dreams at first seem impossible, then seem improbable, and finally when we commit ourselves, become inevitable – Mahatma Ghandi


Drome word onvermydelik wanneer jy jou daartoe verbind en, miskien ewe belangrik, wanneer die mense na aan jou hulle ook daartoe verbind. Drome maak ’n belangrike deel van ons lewe uit. Hulle gee rigting aan wat ons met ons tyd en ons lewe doen. Ons almal droom. Baie mense is in staat om hulle drome te verwesenlik. Andere droom nie; hulle is te bang om te droom, of waag dit nie om te droom nie omdat hulle gestrem is. Hulle waag dit nie eens om eenvoudige drome te droom nie, soos om uitdrukking aan hul gevoelens, emosies en gedagtes te kan gee en verhoudings aan te knoop. 

Die boek Ghost Boy vertel ’n verhaal wat wys hoe belangrik dit is om te droom en getrou te bly aan jou drome selfs al is jy gestremd. Martin Pistorius se outobiografie, geskryf in samewerking met Megan Lloyd-Davies, verskyn tans op die New York Times se topverkoperlys. Ghost Boy is die ware verhaal van Martin, ’n Suid-Afrikaner wat nou in die VK woon. Dit vertel die verhaal van sy skielike siekte op die ouderdom van 12, die geleidelike verlies van sy vermoë om te praat, te loop en ander eenvoudige takies te verrig, en dan sy geleidelike ontwaking en vordering. Dit is ŉ inspirerende verhaal van hoop, liefde en deursettingsvermoë. Die rede vir sy siekte is tot vandag toe onbekend. Martin se verhaal dien as inspirasie vir talle mense wat kan hoor maar nie kan praat nie. 

Ek het vir die eerste keer in 2001 by die Universiteit van Pretoria se Sentrum vir Aanvullende en Alternatiewe Kommunikasie (SAAK) met Martin in aanraking gekom. Hy is deur ’n aromaterapeut wat in sy potensiaal geglo het daarheen verwys. Die Sentrum verskaf ’n raadgewende diens oor die beste maniere om kommunikasie tussen ’n persoon met ’n gestremdheid, sy of haar professionele spanne en familielede te verbeter. AAK behels kommunikasiemetodes wat minder algemeen gebruik word, byvoorbeeld die gebruik van natuurlike gebare of tekens, vokaliserings, voorwerpe, foto’s, lyntekeninge en tradisionele ortografie (teks). Ten einde ’n persoon by te staan wat nie die vermoë het om te kommunikeer nie, moet sy of haar sterkpunte en vermoëns deeglik met behulp van ’n verskeidenheid strategieë geassesseer word, insluitende kommunikasieborde, skootrekenaars, verskillende kommunikasietoestelle en mobiele tegnologieë. Daar moet ook seker gemaak word dat die persoon in staat is om die gekose kommunikasiestelsel(s) aan te leer en te gebruik met behulp van ’n skakelaar, ’n oogkontakstelsel, hande, vingers of ’n liggaamsdeel. 

Tydens Martin se eerste konsultasie was dit duidelik dat hy jare lank nie gekommunikeer het nie. Hy het nie baie die geleentheid gehad om keuses uit te oefen of sy menings te lug nie – bloot omdat hy nie in staat was om te praat nie. My benadering tot die konsultasie was om te aanvaar dat hy kon kommunikeer, en my aanname is beloon deur klein tekentjies wat sy behoefte en vermoë om te kommunikeer laat deurskemer het, tekentjies wat nie altyd tasbaar of konsekwent was nie. Ek kon dit merendeels in sy oë sien, ’n manier van kyk wat sy begrip getoon het, ’n sagte druk van die hand wat ’n keuse aangedui het, en op die ou end ’n glimlag. Sy manier van kyk, sy glimlag en sy sagte handdruk het geleidelik meer konsekwent en betekenisvol geword.  

Jare lange intervensies wat hoofsaaklik deur sy ouers gekoördineer is, het gevolg. In die eerste plek moes Martin nie net sy liggaamlike gestremdhede oorkom nie, maar ook die jare van onsigbaarheid wat op hom afgedwing is deur ’n omgewing wat aangeneem het hy is nie bekwaam om te kommunikeer nie. Hy moes ook sy vrees om ‘sigbaar’ te word en om aanspraak te maak op individualiteit, selfstandigheid, die uitoefening van keuses en seggenskap oorwin nadat hy hierdie regte vir langer as ’n dekade ontsê is. Hy het geleidelik en stadig sukses behaal en meer bedrewe geraak om met die gebruik van lyntekeninge en sy infrarooi kop-aanwyser te kommunikeer. Sy vermoëns het verbeter, en later kon hy teks gebruik en deur middel van sy vinger boodskappe op ’n eenvoudige papiergebaseerde kommunikasiebord skep. 

Die sukses waarmee Martin kommunikasievaardighede aangeleer het en sy lofwaardige prestasie om sy outobiografie te skryf, laat by ons die volgende vrae ontstaan: “Wat het die verandering van sy kommunikasie-uitkomste moontlik gemaak?” “Wat het Martin so ’n bedrewe kommunikeerder gemaak?” “Wat kan ons van Martin leer wat die potensiaal inhou om herhaal te word?” 

Studies voer aan dat ’n verskeidenheid faktore, onder meer kontekstuele faktore, sosiale ondersteuning, persoonlike karaktertrekke en dienste wat aangebied word (Lund & Light, 2007), asook die doeltreffendheid, veelsydigheid en volhoubaarheid van die intervensie (Alant, 2005) tot beter uitkomste kan bydra vir mense wat van AAK gebruik maak. 

Die teorie en die praktyk van AAK veronderstel dat almal kan kommunikeer. Wat die rol van AAK-strategieë betref, draai alles om die maniere wat aan ’n individu gebied word om te kommunikeer, inligting uit te ruil, uitdrukking aan gedagtes en behoeftes te gee en verhoudings aan te knoop. Almal het die reg om te kommunikeer, hul oortuigings oor die omstandighede van hul bestaan oor te dra, voorwerpe of geleenthede te versoek of te weier, persoonlike gevoelens uit te spreek, keuses te maak, toegang te hê tot stelsels wat kommunikasie moontlik maak en om direk aangespreek te word. Kommunikasie is die mens se onbetwisbare basiese reg en die essensie van die lewe. 
Wat Martin betref, moet beklemtoon word dat sy ouers hom deurentyd ondersteun het en dat hy ook baie goeie sosiale ondersteuning gehad het. Sy ouers het in sy vermoëns geglo en het hoë verwagtings vir hom gekoester. Die belangrike rol wat families speel, is om toe te sien dat ag geslaan word op ’n kind se reg om te kommunikeer, om aan te dring op aanspreeklikheid wat betref die voorsiening van intervensies, en om seker te maak dat hul verwagtinge van die kind voortdurend aangepas word. Die rol van Martin se familie, fasiliteerders en goed ingeligte beroepslui wat opgelei is om hom te ondersteun was allerbelangrik in sy ontwikkeling en kommunikasievaardigheid. In Martin se geval het die intervensies oor ’n lang tydperk plaasgevind en sodoende is die volhoubaarheid en sukses daarvan verseker (Alant, 2005). 

Ten slotte moet gesê word dat Martin se persoonlike karaktertrekke onweerlegbaar tot sy suksesvolle herstel bygedra het. Hy het geduldig volhard en toegewyd gebly terwyl hy geleer het om met die gebruik van AAK te kommunikeer. Sy vermoë om te droom was besielend. Martin het baie verskillende drome gehad. Aanvanklik het hy gedroom om sy behoeftes, begeertes, voorkeure en afkeure onafhanklik te kommunikeer, en later om sy kommunikasievaardighede te gebruik om sosiale nabyheid te ontwikkel en verhoudings aan te knoop. Hy het daarvan gedroom om meer sigbaar te wees en deur middel van AAK uiting aan sy persoonlikheid te gee; om ’n werk te kry, om sy geletterdheidvaardighede te ontwikkel, ’n graad te verwerf, ware liefde te ontdek en in die huwelik te tree. Hy het hierdie drome een vir een laat waar word, en nou droom hy nuwe drome … 

 

Shakila Dada

